
Di itoe waktoe djoega Dantes lantas toeroen ka ajer dan berenang menoedjoe pada itoe kopia merah, ijang sigra djoega dapet diambil dan dipake olehnja; kemoedian ija ambil sepotong papan, laloe berenang ka djalanannja itoe kapal ijang kalihatan olehnja. 

„Sekarang akoe katoeloengan,” kata Dantes sambil berenang. Sigralah djoega ija soedah dapet lihat badannja kapal, ijang dateng semingkin dekat padanja. Sedeng ada di poentjak ombak, Dantes angkat kopianja ka tinggi, seperti satoe pertandaan aken minta toeloeng; tapi tida ada satoe orang kapal ijang melihat padanja. Ija maoe triak, tapi ija rasa pertjoemah, kerna soewaranja nanti terhilang di antara boenjinja ombak-ombak ijang memoekoel satoe pada lain. 

Ija merasa soekoer sekali, ijang ija soedah mengambil satoe papan aken digelendoti; ija poen ada merasaj lelah, hingga ija tida nanti bisa benenang sampe ka itoe kapal, dan djikaloe kapal itoe berbalik menoedjoe ka pihak lain,
ija (Dantes) tida nanti bisa berenang-balik ka darat. Aken tetapi kapal itoe dateng semingkin dekat, dan sigralah djoega orang kapal dapet lihat pada Dantes itoe.

Di itoe waktoe djoega Dantes dapet lihat orang toeroenken satoe praoe dari kapal itoe, dan doewa matroos lantes melompat ka dalem itoe praoe, laloe teroes mendajoeng hingga praoe itoe djalan menoedjoe mengamperi padanja.

Oleh kerna merasa girang, Dantes lantas lepasken itoe sepotong papan, ijang ija rasa tiada perloe lagi dan lantas ija berenang dengen tjepat mengamperi pada praoe jang mendatengi padanja. Dantes itoe soedah pertjaja pada ija sendiri poenja kakoewatan, sedang di itoe waktoe badan ada lelah; maka sigralah djoega ija merasa, bahoewa itoe

